
        
            
                
            
        

    
	ИГОРИЙН ЦЭРЭГЛЭСЭН ТУУЖ

	 

	“УЛСЫН ХЭВЛЭЛ” 1956 онд Улаанбаатарт эрхлэн хэвлүүлсэн номоос Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

ОРОСЫН УТГА ЗОХИОЛЫН ЭРДЭНЭ

	 

	1. «Игорийн цэрэглэсэн тууж» 760 гаруй жилийн тэртээ 1187 онд зохиогджээ. “Тууж”˗ийг зохиогч ард түмэн, эх нутгаа хайрлах халуун сэтгэлтэйгээр бичсэн учраас "Тууж" нь хүнд ойлгомжтой дотно, мөнх хайрлагдан дурсагдах зохиол болжээ. "Тууж"˗инд эх орноо хайрлах туйлын санаа хүнийг элэгсгээр үзэх санаа, нэвт шингэсэн байна.

	“Тууж”˗ийн ач холбогдол нь эртний оросын утга зохиолын хөгжил түүний ардач чанар, өвөрмөц байдлын яруу сайхан гэрч болсонд оршино.

	“Тууж”˗ийг Орос оронд феодалын бутрал туйлдаа хүрээд олон вант жижиг улс болж хоорондоо дайсагнан, бие биеийн газар нутгийг булаацалдан, хувийн явцуу ашиг завшааныг эрэлхийлэн, ах дүү ван нар алалдаж байсан үед зохиожээ.

	Оросын вант улсын хямраан нь гаднын дайсан, орос газарт байн байн цөмрөн довтлох боломжийг өгч байжээ.

	Оросын улс төрийн нэгдлийн доройтол нь соёлын байдалтай холбогдоогүй байсан учраас “Тууж”˗ийг зохиох цагийн Оросын соёлын хэмжээ дээгүүр байсныг тэр үеийн Оросын хогшил, хувцас хийх урлаг гэрчилж байна.

	Ялангуяа 12 дугаар зууны үед Оросын үгийн урлаг их өрнөсөн байна. Тэр өрнөл нь 11—12 дугаар зууны үед Оросын эртний утга зохиолын хэл баяжин уян, уран нарийн утгыг илэрхийлэх чадалтай болон хөгжсөн явдалтай холбогдоно.

	 

	2. “Тууж”˗ийг түүхэн хэрэг явдлаар сэдэв болгож зохиосон байна. Оросын судар бичигт үзвэл, 1185 оны 4 дүгээр сарын 23˗ны адьяа гарагт Игорь ван Кипчак газарт цэрэглэн морджээ.

	Игорь ван өмөг цэргээ авч хөвүүн Владимир, ач ван Ярослов нарын зэрэг вангуудын өмөг цэргийн хамт алсын аянд гарчээ. Тэхдээ Киевийн ван Ярославтай болзоо болзолгүй хөдөлсөн байжээ. 5 дугаар сарын 1˗нд оройхон бага Дон голын дэргэд Игорийг явахад нь нар хиртсэн байна. Тийнхүү явдлын хүний замд нар хиртэхийг их л муу ёр гэж тэр цагт үздэг байсан боловч, Игорь түүнд юм бодсонгүй урагшлан явжээ. Игорь Оскол голын дэргэд хоёр хоног ах Всеволодыг хүлээжээ.

	Хэл мэдээ авхуулахаар Игорийн илгээсэн туршуулын мэдээнд үзвэл, Кипчакууд зэр зэвсгээ агсаж байлдахад бэлэн зэлэн болсон байсан тул, Кипчакийг гэнэдүүлэн дайрах гэсэн Игорийн бодлого бүтэхээ байсан байна. Маргааш нь их үдийн алдад Игорийн цэрэг Кипчактай тулгарчээ.

	Хоёр талын цэргийн байлдааны жагсаал жагсаж, мэргэн харваач нарыг жагсаалын түрүүнд гаргаж оросуудын “сум тавих”˗ад Кипчак нар зугтжээ. Кипчакууд дийлдсэний дараачийн өдөр “Кипчакийн бүх нутаг”˗ийнхан “хөгшин, залуу, хөрөв, нялхгүй," эсэргүүцэн хөдөлсөн довтолгоо хийжээ. Гурван өдөр шөнө Игорийн цэрэг тулалдан Дон мөрөн тийш аажмаар ахиж байжээ. Гэр тулаанд Игорь баруун гараа шархаджээ. Оросын цэрэг усгүйдэж, хүн морь цанган зуурч, олноор алагдаж шархдавч, оросууд үдэш болтол хатгалдан тулалдсаар байжээ. Гуравдугаар өдөр адьяа гарагийн өглөө, үүр гийхийн үед Черниговоос мордсон цэргүүд зугтсаныг зогсоох гэж Игорь очоод хүч хүрсэнгүй. Буцаж цэргээсээ он тосом зайтай явж байгаад шархдан аргагүйдэж Игорь˗ Кипчакт олзлогджээ. Игорийн ах Всеволод цэргээ тэргүүлэн дайсныг хядаж явахыг Игорь баригдаад байхдаа харжээ. Орос цэргээс арван тавхан хүн амьд гарчээ.

	Кипчакууд Игорийн цэргийг дийлээд их омог орж Орос газар бүх хүчээрээ довтолж орсон байна. Оросын ард түмэн баатарлагаар тулалдан эх нутгаа хамгаалж байхад ван Рюрик Давыд хоёр халуун зуураа муудалцаж байсан байна. Святослав, Рюриктой хамсран Днепр мөрөнд хөлөг онгоц тавьж, кипчак нарыг эсэргүүцэн хөдөлжээ. Тэдгээр явдлуудыг "Тууж"˗инд урлан дүрсэлсэн байна.

	Игорийг Кипчак Лавр (Овлур) оргуулжээ. Игорь арван нэг хоног явж, Оросын захын хот Донец хүрчээ. Игорийг харьж ирэхэд Орос нутагт их баяр хөөр болж, Игорийн тэмцэлд баяртай тус дэмжлэг үзүүлжээ.

	 

	3. "Тууж" бол вангуудын дахин хямрахыг зогсоож харийн аюул заналыг эсэргүүцэх тэмцэлд нэгдэхийг урин дуудсан уриа юм. Тиймийн тулд тэр "Найрлалын санаа нь монголчуудын довтолгооны урьдхан үед орос вангуудыг нэгтгэх уриа байжээ". (К. Маркс, Ф. Энгельс, зохиол, XXII боть, 192 дугаар тал).

	Тэр уриа "Тууж"˗ийн гол агуулгыг бүрдүүлсэн байна. Орос орны улс төрийн задралын гүнзгий гай гамшгийг "Тууж" Игорийн ялагдлаар жишиж товойтол харуулжээ. "Тууж" Игорийн цэрэглэсэн явдлыг хүүрнэсэн төдий биш, тэр хэрэг явдалд үнэлэлт өгсөн байна.

	"Тууж"˗ийн зохиогч, уншигчдад "дүү нар аа" гэж хандаж өгүүлэх бөгөөд "хуучин цагийн алтан гургалдай Боянь (туульч)" зарим ванд халдаж туужаа хүүрнэх нь олонтой байна. Тэдгээр хандлага нь зохиогчийг тэр хандагчдаа их л ойр шадар элэгсэг байсны сэтгэгдлийг бий болгож байна. Бас зохиогч өөрийн адил яруу  найраг бүтээгч байсан "хуучин цагийн алтан гургалдай" Бояныг өөрийн урьдах үеийн хүн гэж үзэж түүнд олон удаа хандаж байна.

	"Тууж"˗ийн урианы жинхэнэ санаа нь тэр аян дайныг зохион байгуулах. Оросыг нэгтгэх төдий биш. Феодалын дажныг эсэргүүцэх нийгэмлэгийн санал, феодалын амины "алдар", амины "нэр төр" хийх "амины атаа жөтөө" гаргах явдлыг эсэргүүцэх нийгэмлэгийн саналыг нэгтгэх гэсэн юм. "Тууж"˗ийн зорилт нь зөвхөн цэргийн нягтрал биш харин орос газрыг нэгтгэх үзэл санааг тойруулан оросын шилдэг хүмүүсийг нэгтгэх үзэл санааны нягтрал байжээ.

	"Тууж"˗ийг зохиогч нь дураараа самуурал дажин гаргадаг жижиг вангуудыг баримтлан захирч чадах хүчлэг вангийн эрх мэдлийн талын хүн юм. Орос орныг хүчирхэг улс болгож чадна гэж зохиогч үзээд, тийм төрийн төвийг Киев гэж үзсэн байна. Тийм учраас Киевийн "дорой" ванг "догшин", "хүчлэг" гэж хэтрүүлэн дүрсэлсэн ажээ.

	"Тууж"˗ийг зохиогч орос орныг нэгтгэх уриа, эх нутгаа нэгтгэх сэтгэлийн хөдөлгөөнөө орос нутгийн тодорхой жавхлант дүрэмд урлан гаргасан тул "Тууж" нь хөвчин орос оронд зориулагджээ. "Тууж"˗ийн баатар нь ямар нэгэн ван биш, харин орос ард түмэн, орос газар юм. Тэгээд орос газарт зохиогч хамгийн сайхан сэтгэлийн хөдөлгөөнөө зориулж, орос нутгийг "Тууж"˗ ийн гол төлөв уран дүр болгосон байна.

	"Тууж"˗ийн зохиогч орос вангуудыг нэгд оросын нийгэмлэгийн төлөөлөгчид гэж үзээд тэдний явдал бүтэлгүй болоход гашуудаж, хоёрт тэдний аминчхан нутгийн явцуу бодлого тэдний дажин хямрал, орос газрыг элбэж хамгаалах дургүйг бас хурцаар шүүмжилсэн байна. Зохиогч тэдгээр үзлийнхээ үүднээс вангуудыг дүрсэлсэн ба харин эмэгтэйчүүдийг эв найрам гэр орны тухай сэтгэл тавьж байгаагаар онцгой гойд дүрсэлсэн байна. Оросын вангууд эмэгтэйчүүдийг ийнхүү дүрсэлсэн нь мөн л орос газрыг нэгтгэх эх оронч санааны биелэл юм.

	“Тууж“ бол ардын аман яруу найрагтай уран сайхан амт шимтээрээ холбогдоод зогсохгүй бас ертөнцийг үзэх үзэл, улс төрийн үзлээрээ нягт хэлхээтэй байна.

	Зохиогч "Тууж"˗аа ардын яруу найргийн сайхан хэлбэрээр зохиосныг үзвэл, зохиогч ард түмэнд маш шадар дотно, халуун элэгтэй нь ил байна.

	“Тууж”˗ийн ардын дүрүүд нь ардын туйлын санаа хүсэлтэй чин батаар холбогджээ.

	“Тууж”˗ийг орчин цагийн шүлгийн жам ёсоор зохиогоогүй боловч, маш өвөрмөц уран нугалбартайгаар зохиосон байна. “Тууж”˗ийн нугалбар нь өгүүлбэр бүтээх ёстой үндсэндээ холбоотой, тэгэвч агуулга, санаа хоёр нь салсан зүйлгүй юм. “Тууж”˗ийн нугалбар нь: түгших нугалбар, ардын эмнэлгийн чөлөөт нугалбар, цовоо, эрчтэй нугалбарт хуваагдаж болох юм.

	“Тууж”˗ийн нугалбар нь уг зохиолын зохиомжтой маш нягт холбогджээ. Тийм учраас нэг сэдвээс нөгөө сэдэвт элдэв янзаар шилжихэд нугалбар нь ондоо болсон байна.

	 

	5. “Тууж”˗ийг зохиосон хүний нэрийг олох гэж эрдэмтэн шинжээч нар элдвээр таамагласан боловч одоо болтол онож олоогүй байна.

	“Тууж”˗ийн эх бичгийг 18 дугаар зууны ерэн хэдэн онд Оросын хуучин цагийн юм цуглуулагч Мусин Пушкин олж, 1800 онд хэвлүүлсэн байна. “Тууж”˗ийг 100 гаруй жил эрдэмтэн нар шинжсэн ба орчин цагийн орос хэлэнд үргэлжлэл үгээр,бас шүлгээр олон удаа орчуулсаар байна. Гэвч уг “Тууж”˗ийн зарим хэсгийг унших, тайлбарлах талаар нэг тогтсон саналтай болоогүй байна.

	“Тууж“ манай монгол оронд мэдэгдэх болсоор асар их удаагүй, тухайлбал 1940˗өөд оны үед дунд сургуулийн сурах бичиг, унших бичиг зохиогдон гарсан явдалтай холбогдон бидний амтархан уншдаг Оросын утга зохиолын эрдэнэ мэт “Игорийн цэрэглэсэн„тууж”˗ийг үзэх болсон юм.

	Энэ Оросын “Утга зохиолын эрдэнэ”˗ийг төрөлх хэл дээрээ унших сонирхол манай уншигчдад хэдийн гарсныг харгалзан миний бие 1951 онд анх ядан чадан орчуулсан боловч Б. Ринчиний гарыг харсаар даруй 5 жил олны хүртээл болгож чадалгүй саатуулсан тул, уншигч нарын хүсэл сонирхлыг хөсөрдүүлэхээс эмээж, энэ 1956 оны 3 дугаар сараас эхлэн “Тууж”˗ийн орчуулгыг өөрөө хоёр дахин ариутган засаж, ариутган шүүгчийн гарт ахин дарагдахгүй хэвлэж гаргах болтугай гэж ерөөл тавьж сууна.

	Манай Монголын утга зохиолын түүхэнд үзвэл, харь хэлнээс уран зохиол орчуулахдаа зохиолд гардаг хүн хот, балгадын нэрийг орчуулж, уг нэрийн сүртэй сайхан буюу сонин хачин, жигшилтэйг нь илэрхийлдэг байсан байна. Би тэр уламжлалыг мөрдөж, “Тууж”˗д гардаг 20 гаруй нэрээс орчуулга нь олдсон бөгөөд монгол хүний хэлэхэд хялбаргүй нэрээс хориодыг монголчлов. Ийнхүү монголчилсон нэрс уг зохиолыг шүлэглэн орчуулахад их л хөнгөвчлөл болж уншихад түгдрэх явдлаас уучилж болом санагдлаа.


ОРЧУУЛСАН НЭРИЙН ЦЭС

	 

	Святослав — Хутаг алдар

	Владимир —Ертөнцийн эзэн

	Велес —Бошигт тэнгэр

	Всеволод —Даян эзэн

	Ярослав — Догшин алдар

	Вячеселав — Арвижих алдар

	Святополк — Хутаг дайчин.

	Горислав — Бадрах алдар

	Давыд — Ялагч

	Осмомысль —Найман санаат

	Метилав — Өсөх алдар

	Изяслав — Булих˗алдар

	Всеслав —Даян алдар

	Брячеслав — Дуурьсах алдар

	Ростисхав — Өсөх алдар

	Новгорад — Шинэ˗балгад

	Белгород — Цагаан балгад 

	 

	гэх мэт.

	“Игорийн цэрэглэсэн тууж”˗ийг анх удаа туршлага болгон орчуулсан тул, андуурсан буюу мэдлэг дутмагаас болж оновчгүй болсон газар байх нь илэрхий. Дэлхийн сонгодог зохиолыг монгол уншигч олонд танилцуулах талаар сэтгэлэг нэгтэн˗нөхөд, уншигчид энэ “Тууж”˗ийн орчуулгыг цаашдаа сайжруулах шүүмжлэл, саналаа харамгүй гаргаж туслахыг хүснэ.

	 

	X. Пэрлээ

	Улаанбаатар

	1951—1956 он



	



	ОЛЕГИЙН АЧ, ХУТАГ˗АЛДАРЫН ХҮҮ,

	 

	Игорийн, цэрэглэсэн тууж

	 

	(Үргэлжилсэн үгийн орчуулга)

	 

	Хутаг˗алдарын хүү, Игорийн цэрэглэсэн гуниглант туужийг хууч үгээр үүсгэн өгүүлбэл, таатай биш үү бидэнд, дүү нар аа? Боянь (туульч)˗ийн сэтгэлгээр эхлэхгүй, одоо цагийн явдлаар анхалъя. Боянь мэргэн тул хүний явдлыг магтъя гэвэл сэтгэл нь модон дээгүүр хөхвөр бүргэд мэт элэн хальж, хөдөө талд хүйлэн хөх чоно мэт дүүлдэг билээ. Боянь анхан цагийн дажин хямралыг дурсан ярьдаг бөлгөө. Арван шонхрыг хунгийн сүрэгт тавихад нь аль нэгийг нь гүйцмэгц, тэр хун эртний Догшин˗алдарыг, Хасаг цэргийн өмнө хан Редедийг хороосон эрэлхэг Өсөх˗алдарыг  Хутаг˗алдарын сайхан Романыг магтан дуу эгшиглэдэг байжээ.

	Дүү нар аа, Боянь (туульч) хунгийн сүрэгт арван шонхор тавьдаггүй, мэргэн хуруугаа уянгат чавхдасанд хүрмэгц, тэр чавхдас нь өөрснөө вангуудын алдрыг дуурьсган хангинадаг сан.

	Эртний ертөнцийн˗эзэн вангаас эхлээд, орос газраа өмөглөн, кифчак газарт идэрхэг цэргээ хошуучлан, сэтгэл зүрхээ ид хаваар үзүүлэн, чин баатар ухаанаа хөгжөөсөн одоогийн Игорь ван хүртэлх энэ туужийг эхэлье, дүү нар аа.

	Тэр цагт Игорь ван гэгээн нарыг хяламхийн үзэхэд наран зүгээс бараан сүүдэр буун, дайчин цэргийн нь бүрхсэнийг хараад: "өмөг цэрэг, дүү нар аа! олзлогдон баригдсанаас огтлогдон үхсэн нь дээр биш үү, дүү нар аа, ингээд хурдан хөлөгтөө мордож, цэнхэр Дон мөрнийг үзье" гэж өмөг цэрэгтээ өгүүлжээ. Вангийн сэтгэл нь шунаг хүслэндээ автагдан их Дон мөрнөөс амсах хүсэл нь муу ёрд торон тогтсонгүй. "Орос хөвүүд, та нартай цуг явж, кипчак талын захад нь жадаа хугалж, тэргүүнээ авхуулах буюу эсвэл, Дон мөрнөөс дуулгаараа ус ууна би“ гэжээ.

	Хуучин цагийн алтан гургалдай, Боянь (туульч) аа! алтан гургалдай минь, сэтгэлгийн найлзуур модоор дэвхцэн үүлэн доогуур оюун билгээр элэн халин, Энэ цагийн хоёр хугасыг эвлүүлэн зүйж, алтан гургалдай минь, эдгээр цэргийг жиргэн магтаасай чи. Трояны замаар хээр талыг дамжин уул давж, түүний ач, Игорийн дууг эгшиглэн: "Их салхинд өргөн талыг туулан шонхрууд ирэв үү. Алагтууны сүрэг нь их Дон мөрнийг тэмцэв үү“. Эсвэл Сула голын тэртээ агт нь янцгаалдан, алдар нь Киев балгадад хангинан байна.

	Шинэ балгадад бүрээ татаж, Путивль хотод тугаа босгож байна гэж Бошогт тэнгэрийн ач Боянь мэргэн эхэлж дуулууштай буюу.

	Игорь ван энхрий Даян˗эзэн ахыгаа хүлгэлзэн байжээ. Тэгтэл догшин бух гөрөөс Даян эзэн Игорь ванд: Ганц дүү, ганц гэгээн гэрэл Игорь чи минь! бид хоёулаа Хутаг˗алдарын хөвүүд биш үү. Хурдан хөлгөө эмээллэ дүү минь. Минийх бэлэн зэлэн, Кур хотын өмнө эмээллээстэй бий. Курийнхэн минь бүрээн дуунаар манцуйлж дуулган дор бүүвэйлж, жадны үзүүрээр угжуулсан цуутай дайчин цэрэг билээ. Замаа тэд мэддэг, жалгаа тэд таньдаг. Нум нь хөвчлөөстэй, сумны ховд нь нээлгээстэй, сэлэм нь ирлээстэй. Өөрсдөдөө нэр, ноёндоо алдар хайж хөдөө талд хүйлэн хөх чоно мэт давхилднам буюу“ гэжээ.

	Тэгээд Игорь ван, алтан дөрөөгөө дөрөөлж, ариун талаар аялан оджээ. Игорь вангийн замыг нар харанхуйлан хааж шөнө мэт болж, Игорийг гаслан сүрдүүлэхэд нь жигүүртэн цочин сэрж, араатан гиншин гасалжээ. Див тэнгэр хирдхийж модны орой дээр сууж: үл таних газарт Ижил мөрөнд, Тэнгис хавьд, Сула гол орчимд, Судаг хотны газарт Корсун хотод, Тмуторконы онго цалги чамайг ч сонстугай гэж хашхирнам. Кипчак нар ч зэм гаргаагүй газраар их Дон мөрний зүг тэмцэж тэрэг нь шөнө дүлд хяхнах нь үргэсэн хун мэт. Игорь ван дайчин цэргээ Дон мөрний зүг удирдан явнам.

	Түүнд дайралдах гай гамшгийг царс модон дээрх жигүүртэн тосож, чоно жалганд ульж байгаа нь айдас хүрмээр. Бүргэд сэг ясан дээр, араатныг хиаглан даллаж үнэг улаан бамбайг харан хуцаж байнам. Аяа орос нутаг нэгэнт болдгийн цаана хоцров!

	Шөнө удтал харанхуйлж нар туяаран гийхэд, хөдөө талд будан татсан байжээ. Алтан гургалдайн жиргэлгээн намдаж алагтууны шулганаан дэгджээ. Орос хөвүүд өөрсдөдөө нэр, ноёндоо алдар  хайж уудам талыг улаан бамбайгаар хашжээ.

	Сугар гаргийн өглөө эрт Кипчак тэрсүүд цэргийг няцар гишгэлж, хээр талд харвасан сум тархаж, кипчак гуа бүсгүйчүүдийг алт торгомсог, таж магнагтай нь авч давхилдаж байна. Кипчак цув, бүтээлэг, нэхий хувцас, элдэв үнэтээр нь намаг боргионд шал дэвсэж зам засдаг болжээ. Улаан туг, цагаан унжлага улаан молцог, мөнгөн ишийг Хутаг˗алдарын эрэлхэг хөвүүн (Игорь)˗т өргөн барьжээ.

	Хээр талд Олегий эрэлхэг удмууд нүүгэлтэж байнам. Хол ч газар ирж дээ! Тэд шонхорт ч, начинд ч, хар хэрээ болсон тэрсүүд Кипчак чамд ч хорсгол төрүүлээгүй л юм сан даа! Гзак хаан хөх чоно мэт зугтан, Кончак хан, их Дон мөрөн орох зам зааж явна.

	Маргааш нь маш эрт үүрийн цусан туяа татаж гэгээн болохыг зөгнөн бэлгэдэж бав бараан үүл тэнгис зүгээс нүүж дөрвөн нарыг халхлах гэж үүлнээс хөх гялбаа цахилан, лут аянга дуурьсах нь байна. Их Дон мөрнөөс сум бороо мэт цутгарна. Их Дон мөрний дэргэд Каял голд жад ч хугарах нь, кипчак дуулганд сэлэм ч ир нь гялайх нь дээ! Аяа, орос нутаг чи нэгэнт болдгийн цаана үлджээ!

	Салхин тэнгэрийн ач салхи, тэнгис зүгээс Игорь вангийн эрэлхэг цэргийг сумаар үлээнэм. Газар дэлхий хүнгэнэн гол ус булингартан урсаж, хээр талын тоос бүрхэн туг дэрвэж, Дон тэнгис хоёрын зүгээс кипчак нар айсаж, тал бүрээс нь орос цэргийг бүсэлжээ. Шуламсын үрс хашхиран хашиж, эрэлхэг орос хөвүүд улаан бамбайгаараа хөдөө талыг хааж байжээ.

	Догшин бух гөрөөс мэт Даян˗эзэн тан! чи тулалдаанд урагшлан орж дайчин цэргийн зүг сумаа цацаж харлаг илдээрээ дуулгыг цавчин хангинуулж байнам. Алтан дуулгаа гялалзуулан бух гөрөөс мэт довтолсон газар бүхэнд нь кипчакийн толгой өнхөрч байна. Хатан сэлмээрээ Авар газрын дуулгыг нь хагар хагар цавчжээ. Догшин бух гөрөөс Даян˗эзэн! дүү нар аа, Чернигов балгадын эцгийн алтан ширээ, нэр төр, эд агуурс, амраг гуа Глебын охин, ижилдэн заншсан бүхнээ мартан яваа хүнд аль шарх хайран байх билээ.

	Трояны мөчлөг өнгөрч Догшин˗алдарын цаг үе нөгчиж Хутаг˗алдарын хүү Олегийн цэрэг дайн болж өнгөрсөн бөлгөө. Олег эвдрэл хямралыг илдээр хийж, сумаа газар дэлхийд цацалж билээ. Тмуторконь балгадад алтан дөрөөгөө дөрөөлөх чимээгийн эртний их Хутаг˗алдар сонсож, өглөө бүр Чернигов балгадад Даян˗эзний хүү Ертөнцийн˗эзэн чихээ таглан байжээ. Олегийн хорсголыг авах гэж Арвижих˗алдарын хүү эрэлхэг залуу Борис вангийн алдрын шүүвэрт авчраад, хөх ногоон дээр хувцсыг нь дэлгүүлжээ. Каял голоос эцгийнхээ Киев дахь Софийн сүмд Унгар жороо мориор дамнуулан хүргэхийг Хутаг˗дайчин тушаажээ. Бадрах˗алдарын хүү Олегийн үед дажин хямрал таригдан ургаж өгөөмөр˗тэнгэрийн ачийн эд агуурс бусниж, ноёдын эвдрэл хямралд хүний амь нас саагджээ. Тэхэд орос газарт тариачны чөх чөх гэх нь цөөрч, хэрээ хүүр сэг хуваан гуаглалдах нь олширч алагтуу олз хайж, шулганадаг болж билээ.

	Тэр цэрэглэл, тэр аяны цаг тийм бөлгөө. Тийм (Игорийн) цэрэг дайныг ердөө сонсоогүй билээ. Өглөө эртээс үдэш хүртэл, үдшээс үүр цайтал, кипчак нутгийн дунд танихгүй газарт хатан зэвт сум нисэн, дуулганд сэлэм харшин хангинаж, харлаг жад тачигнан байжээ. Хар газарт морин туурайгаар яс хатгагдан цацагдаж цусаар бялдагдсан билээ. Орос газарт уй гашуу дэгдээжээ.

	Үүрийн хяраанаас өмнө эртлэн юу шуугьж, юу хангинах нь надад дуулдав? Хайрт ах Даян˗эзэн нь хайрлалтай аж. Игорь ван цэргээ эгүүлж байна. Анхны өдөр тулалдаж, дэд өдөр хатгалдаж, гутгаар өдөр дунд Игорь вангийн туг нь гудайн унажээ. Энд түргэн урсгалт Каял гол дээр ах дүү хоёрын хагацал болж, энд цусан дарс хүртсэнгүй; энд эрэмгий орос хөвүүд хурим тойгоо төгсгөж, хадам нарыг ханатал зооглуулаад харин өөрсдөө орос газрын төлөө халуун амиа алдаж дээ. Өвс харамсан бөхийж, мод ч гашуудан мэхийжээ.

	Бас л цэнгэлгүй боллоо. Цэргийг цөл халхалжээ, дүү нар аа. Өгөөмөр˗тэнгэрийн ач хүүгийн цэрэг ангид өшил босож, Трояны газар охин мэт орж хунгийн жигүүрээр Дон мөрний дэргэдэх хөх тэнгисийг цалгилуулан, элбэгийн цагийг балбачин хөөжээ. Хөнөөлтнийг эсэргүүцсэн вангуудын тэмцэл зогсжээ. Учир нь ах дүүдээ “энэ ч минийх, тэр ч, минийх" гэснээс буюу. Тэгээд вангууд өчүүхэн юмыг “энэ их“ гэлцэж, өөр зуураа хямрал дэгдээдэг боллоо. Тэхлээр нь хөнөөлтөн тал бүхнээс нь орос газарт ялан ирцгээжээ.

	Аяа, шувуудыг жанчсаар шонхор тэнгисийн зүг алслан нисэж дээ! Игорь вангийн эрэлхэг дайчид амилахгүй нь! Карна, Желя хоёр тэнгэр дөлт эвэртээ гал цацруулан, орос газраар дахин хиаглажээ. “Хайртнаа сэтгэх ч үгүй, бодох ч үгүй, үзэх ч үгүй, бас алт мөнгө бүр эдлэхгүй болов" гэж орос гэргийд цурхиралдан уйлжээ.

	Тэгээд Киев балгад гашуудан энэлж, Чернигов балгад гайтан ёолжээ. Дүү нар аа. Орос газар гуниглан хальж орос газрын дунд сэтгэл зовнил болжээ. Вангууд өөр зуураа хямрал дэгдээхэд хөнөөлтөн, орос газрыг уулгалан ялж, өрх бүрээс хэрмийн арьс гувчдаг бүлгээ. Хутаг˗алдарын тэр эрэлхэг хөвүүд Игорь ван, Даян˗эзэн хоёр цуугилаар хар сэтгэлийг сэргээжээ. Хэрүүл баруулын тэдний эцэг, Киев балгадын догшин, их Хутаг˗алдар ван намхруулаад хүчирхэг цэрэг, харлаг илдээр, кипчак газрыг довтлон аянга мэт дийлж, товцог жалгыг нь тэгшлэн, гол мөрөн, нуур усыг нь булингартуулан шанд, бамбалзуурыг нь эгшээн хуурайлсан билээ. Хөнөөлт Кобяк хааныг тэнгисийн тохойгоос хагацааж Кипчак их төмөр цэргээс нь хуй салхи мэт ховх татаж Киев балгад дахь Хутаг˗алдарын бяцхан өмөг цэргийн ордонд аваачжээ. Тэнд харьчуул, венец, грек, морав нар Хутаг˗алдарын алдрыг магтан дуулалдаж, Кипчакийн Каял голд хамаг юмаа живүүлж, Оросын алтан эрдэнэсийг асгаруулсан Игорь ванг зэмлэлдэж байна. Энд Игорь ван алтан эрвээлжээсээ шилжирч боолын янгианд мордоход, балгад хэрэмд зориг шантран зугаа цэнгэл гудайн намхарчээ.

	Харин Хутаг˗алдар ноён уулсын дээрх Киев балгадад муухай зүүд зөн үзэж: “энэ шөнө үдшээс эхлэн намайг агар зандан орон дээр бараан бүтээлгээр хучиж, уй гашуу хутгалдсан хөх дарс надад шавхан хийж, харь хөнөөлтний хоосон хөө хуягаар цээжин дээр минь том сувд асгаж намайг энхрийлэв. Алтан дээвэрт тэрэмд бяцхан ван бас ширээнд суугаагүй. Үдшээс эхлэн шөнө турш бор хэрээнүүд Плесенийн дэргэд хиагалалдан, хотын өмнөх Киянь горхины ой байж, хөх тэнгист (хэрээд) явчхав“ гэжээ.

	Тэхэд бояр сайдууд ванд: “Вантаан, уй гашуу оюуны чинь нэгэнт дүүргэв. Тмурторконь балгадыг олзолж буюу Дон мөрнөөс дуулгаараа ус уух гэж хоёр шонхор эцгийн алтан ширээнээс нисэн одоод, хөнөөлтний сэлмэнд жигүүрээ хяргагдаж, биеэ төмөр хүлээсэнд өртөөжээ“гэжээ.

	Гутгаар өдөр харанхуй аж: хоёр наран бүрийн бүдгэрч хос улаан цацраа нь унтарч, тэдэнтэй цуг хоёр залуу саран болсон Олег, Хутаг˗алдар нар харанхуйд халхлагдаж тэнгист шингэж, хин (угсаатан) нарт их эрмэг сэтгэлийг хөгжөөжээ. Каял гол дээр гэрлийг харанхуй бүрхэж, орос газарт кипчак нар ирвэсийн улаан цурав мэт таран түгжээ. Алдар дээр сонжуур нэгэнт бууж, эрх чөлөө дээр хүчирхийлэг нэгэнт дэлдэж, див онго хөсөрт хаягджээ. Тэгээд гот овгийн гуа бүсгүйчүүл хөх тэнгисийн хөвөөн дээр дуулалдсан нь: Орос алтаар хангинаж, Боз ноёны үеийг магтан дуулалдаж, Шаруканы өшөөг хүсэн санагалзаж байнам. Харин бид өмөг цэрэг нэгэнт зугаа цэнгэлгүй байна гэжээ.

	Тэр цагт нулимс холилдсон сайхан үгээ цувруулан: "Аяа, хүүхэд минь, Игорь, Даян˗эзэн хоёроо! Та нар, Кипчакийн газрыг илдээр энэлгэн,өөрсдөдөө алдар хайхаа эрт эхэлжээ. Гэвч нэр төргүй дийлж, нэр сүргүй бузар цус урсгажээ. Та нарын эрэлхэг сэтгэл зүрх, чин болдоор ширээгдэж, эрэмгий чанараар хатаагджээ. Мөнгөн бууралд минь юу бүтээв дээ? Черниговын бояр сайдтай, жанжинтай, татрантай, шельбиртэй, топчактай, ревугатай, ольбертай, дайчдаар хүчирхэг, баян элбэг миний дүү Догшин˗алдарын эрх мэдлийг эс үзэв би. Хуланцгийн алдрыг хангинуулан хуйлсан хутгатай. бамбайгүй цэргүүд уухайлан ялж байна. Гэвч та нар, "өөрснөө зориглож, өнгөрсөн алдрыг өөрснөө шамшиж ирэх алдрыг өөрснөө хуваалдана" гэжээ. Дүү нар аа, өтөлснийг залуу болгоход жигтэй гэж үү? шонхрууд өд сөдөө гүйцэхээр жигүүртнийг өндөрт жанчин балбачиж үүрээ атаа жөтөөнд өртүүлэхгүй. Гэвч вангууд надад тус хүргээгүйгээс гай чирч, цаг цөвүүнд эргэжээ.

	Ром хотын дэргэд кипчак сэлмэн дор хашхиралдахад, харин Ертөнцийн˗эзэн ван шарх дор орж Глебийн хөвүүнд уйтгар, гуниг тохиолджээ. Их ван Даян эзэн! санасан ёсоор чинь эцгийн алтан ширээг хамгаалах явдал алсаас чамд нисэн ирэхгүй нь үү? Ижил мөрнийг сэлүүрээр цалгилуулан Дон мөрнийг дуулгаар шавхаж чадна шүү чи. Хэрэв чи байсан бол ногата зоосны шивэгчин, резани зоосны боол олох байсан даа. Амьд жад˗Глебийн идэрхэг хөвүүдээр хуурай замд шидэж чадна шүү чи!

	Догшин Рюрик, ялагч та хоёр! Алтадсан дуулгаар цусанд хөвж явсан дайчид, та нарын биш буюу? Мэдэхгүй хээр талд хатан сэлмэнд шархадсан, бух гөрөөс мэт урамддаг эрэлхэг өмөг цэрэг, та нарынх биш буюу? Одоо цагийн өшөө авахын төлөө, орос нутгийн төлөө Хутаг˗алдар догшны хүү Игорь вангийн шархны төлөө алтан дөрөөгөө дөрөөлөгтүн ноёд оо! Догшин˗алдарын хүү, галиц газрын найман˗санаат ван давтмал алтан ширээндээ өндөрлөн сууж байна чи! Төмөр цэргээрээ Унгарын уулсыг туулж, хөлөг онгоцоо Дунай мөрөнд хөвүүлэн, нүсэр хүндийн илдийг үүл нэвт шидлэн, Дунайн их хаалгыг цуургалж вангийн замыг хөндөлдөж байнам. Чи Киев балгадын их хаалгыг нээж, газар орноо хамгаалан, Салтан хааныг эцгийн алтан ширээнээс намнан харвахад аюул занал газраар урсаж байна. Орос газрын төлөө, Хутаг˗алдар догшны хүү Игорь вангийн шархны төлөө хорт боол Кончакийг харван намна, ноён!

	Тэгээд догшин Роман, Өших˗алдар та хоёр! оюуны чинь гавьяанд эрэлхэг сэтгэл булаан дагуулж байна. Шувууг зоримог сэтгэлээр ялахыг эрмэлзэн, салхин дээр элэн халигч шонхор мэт чи эрэлхэг зоригтойгоор гавьяаны зүг өндөрт элэн хальж байна. Латин газрын дуулга өмссөн төмөр сайн эрс танд бий шүү. Газар дэлхий тэднээс доргиж, олон газар орон˗Хин нар, Литва, ятвягууд, деремелчүүд, кипчак нар жадаа хаялан, харлаг илдэн дор тэргүүдээ бөхийдөг байнам.

	Гэвч ван Игорь, нарны гэрэл бүрийж, мод муу ёроор навчаа гуужаад, Роси Сула хоёр голоор хотууд хоёр талд хуваагджээ. Игорь вангийн эрэмгий цэрэг амь орохгүй нь! Ван чамайг Дон мөрөн, вангуудыг ялалтад урин дуудаж байна. Олегийн хөвүүд, эрэлхэг вангууд тулалдаанд ирэлцэж амжив... Ингварь, Даян эзэн хийгээд Өших˗алдарын гурван хүү бүгдээр, сайн үүрт шонхрууд! Та нар хошуу нутгаа ялагдаад алдсан биш, Танай алтан дуулга, ляд газрын жад, мөн бамбай хаа байна? Орос нутгийн төлөө, Хутаг алдар догшны хүү, Игорь вангийн шархны төлөө хээр талын их хаалгыг хурц сумаараа хаагтун!

	Сула мөрөн мөнгөн урсгалаар Переяславль хотыг зорин урсахгүй байна. Двина мөрөн тэр догшин полоцк нарт тусалж хөнөөлтний хашхираан доогуур намаг болон урсаж байна. Василькийн хүү гагцхүү Булих˗алдар ноён хурц илдээрээ литва дуулгыг нь хангинуулан явж, авга Даян˗алдарын алдрыг балбачуулан, өөрөө улаан бамбайн дор цуст ногоон дээр амрагтайгаа литва илдээр алхигдаж байхдаа: “Ван чиний өмөг цэргийг шувуу далавчаар хучиж араатан цусыг нь долоов!” гэжээ. Энд дүү Дуурьсах˗алдар ноён нь ч, нөгөө Даян˗алдар ван нь ч байсангүй. Тийнхүү ганцаардан сувд эрдэнэ амиа алтан чондроороо дамжуулан эрэлхэг биеэс ангижруулан унагаажээ. Дуу хоолой гуньж, зугаа цэнгэл гудайв. Городен хотын бүрээ дуугарч байна.

	Догшин˗алдар, Даян˗эзэн хоёрын ач нар бүхэн! Байлдааны тугаа нэгэнт бөхийлгөж балбархай илдээ хуйлагтун. Та нар, авгын алдраас салан хагацжээ. Та нар, хямарч буруу номтныг орос газрын зүг Даян˗алдарын баялагт далладаг болжээ. Дажин хямралаас болж кипчак газар хүчирхийлдэг болов.

	Трояны долоодугаар мөчилгөн дээр Даян алдар ноён, янаг бүсгүйнхээ тухай шавга татжээ. Даян алдар ноён морио бааштайгаар түшиж, Киев балгадын зүг давхиж Киевийн алтан ширээнд хүрч, Цагаан балгадаас шөнө дундлан мордож, хөх униар татуулан хорт араатан мэт давхиж өглөөгүүр Шинэ˗балгадын их хаалгыг саран илдээрээ бүлэн нээж Догшин˗алдарын алдрыг няцар балбалан, Дудуток мөрнөөс Немига гол хүртэл чоно мэт давхижээ.

	Немига гол дээр толгойгоор босгосон бухлуудыг дэлгэж харлаг манцаргаар цайруулан цохилж, үтрэм дээр амийг нь агуулж, биеэс нь сүнсийг сэгсрэн хийсгэж байсан юм. Немига голын цуст хөвөөн дээгүүр сайн юм цацагдаагүй, харин орос хөвүүдийн яс цацагджээ.

	Даян˗алдар ван хүмүүсийг шийтгэж ноёдод балгадаар хувь өгч шөнө нь өөрөө чоно мэт тэнүүчлэн Киевээс гарч тахиа дуугарахаас өмнө Тмуторконь хүрч хэсүүчлэн их Хорс тэнгэр өөд чоно мэт замнан явжээ. Өглөө эрт Даян˗алдар ванд зориулан, Полоцк хотын хутагт Софийн сүмийн дэргэд хонх дуугарахын Даян˗алдар Киев балгадаас сонсдог байжээ. Эрэлхэг биед нь цэцэн оюун байвч тэр нь гойд олонтоо нэрмэгджээ. Түүнд “уран бачтан ч, ухаант хүн ч, аргат жигүүртэн ч, тэнгэрийн зарга таслах газарт тээглэлгүй гардаггүй" гэж мэргэн ухаант Боянь (туульч) хэдийн цагт урлан түрэн хэлжээ.

	Аяа, Орос нутаг анхан цаг, анхны ноёдоо дурсан гасалж байна! Тэр хуучин Ертөнцийн˗эзэн ванг Киевийн уулст өлгөн хадаж болохгүй байжээ. Одоо Рюрикийн туг, бас өөр нэгэн ялагч вангийн туг босов. Гэвч тэдний туг саланги хийсэж, жад нь харшилдан хангинаж байна!

	“Хөдөө болоод Дон мөрөн зүг нисье. Каял голын усанд минжин нударга норгож, вангийн чийрэг биеийн цуст шархыг арчъя" гэж Догшин˗алдар вангийн охин зар нь гараагүй хөхөөн дуугаар өглөө эртлэн донгодоход, тэр дуу нь Дунай мөрөн дээр дуулдаж байлаа.

	"Аяа салхи, хуй! Тэнгэр чи юунд урьдаас сөрөн үлээнэм? Хин нарын сум хайрт минь дайчнуудын зүг юунд хөнгөн өд сөд дээрээ нисэлднэм? Хөх тэнгис дээрх хөлөг онгоцыг ганхуулан, үүлэнд тулсан оргилыг үлээсэн чинь багадав уу? Тэнгэр чи юунд миний зугаа цэнгэлийг дэрсэнд тарааж үлээв?" гэж Догшин˗алдарын охин Путивль балгадын хэрмэн дээр өглөө эрт уйлж хайлж байна.

	“Аяа үгтний хүү Днепр мөрөн! чи Кипчакийн нутаг дамжин, чулуун уулсыг нэвтэлжээ. Чи усан дээрээ Хутаг˗алдар вангийн хөвүүдийн завийг хөвүүлэн, Кобяк хааны сүрэг цэрэгт хүргэжээ. Өглөө эрт тэнгис дээр миний нулимсыг дуслуулахгүй гэвэл, хайртыг инь хөвүүлж надад авч ирээч, Днепр˗ээ“ гэж Догшин˗алдарын охин өглөө эртлэн Путивль балгадын хэрэм дээр уйлан хайлж байна.

	"Гэрэлт, хэт гэгээн нар минь! Хамаг олонд үзэмжит халуун элчит, тэнгэр чи, халуун цацрагаас хайртын дайчдаас юунд халхлав? Усгүй хээр талд тэд ундаассаар нум нь нугарч, хөөрхий зовлонгоор хөө хуяг нь ивэрчээ" гэж Догшин˗алдарын охин Путивль балгадын хэрмэн дээр өглөө эрт уйлан хайлж байна.

	Шөнө дундалж; тэнгис цалгилан усан хуй босжээ. Игорь ван кипчак газраас орос газраа зүглэж, эцгийн алтан ширээнд одох замыг тэнгэр зааж байна.

	Үдшийн гэгээ тасрав. Игорь ван дугжирч, Игорь ван зүүрмэглэж, санаандаа их Дон мөрнөөс бага Дон хүрэх хээр талыг хэмжиж байна. Шөнө дунд Овлур, Игорь ванд учрыг мэдүүлэх гэж, морио голын тэртээгээс исгэрэн дууджээ. Ван Игорь бүү хоцроосой! (Овлур) газар түншин хашхирахад өвс ногоо шуугилдан, кипчакийн асрууд дэрвэлзжээ. Харин Игорь ван, хулсны шугуйд үен (оготно) шургах мэт, цагаан нугас усанд шумбах мэт гүйж, мориндоо ухасхийн мордож хөх бор чоно мэт гудасхийн давхижээ. Бага Донын тохойн зүг зугтаж өглөөний зууш, үдийн зоог, үдшийн хоол хайж, хун галууг үүлэн доогуур намнаж яваа шонхор шиг довтлон явжээ. Игорь ван шонхор мэт довтлоход Овлур наалдсан хүйтэн хяруугаа сэгсрэн чоно мэт зугтахад нь хөлөг морьд нь цуцжээ.

	Бага Дон мөрөн: "Ван Игорь˗ээ! чамд суу заль багагүй бий. Харин Кончак хаанд гол нь харлах явдал болж орос газарт олон баяр болов!" гэж ээ.

	"Аяа, бага Дон мөрөн! Ванг долгион дээрээ хөвүүлсэн, мөнгөн хөвөөн дээрээ ванд ногоон өвс дэвссэн, ногоон модны мөчрийн дор бүлээн манангаар ванг хувцасласан чиний суу заль багагүй бий. Чи ванг усанд цагаан нугас мэт, урсгал долгионд цахлай шиг, салхинд хар нугасны адил сахин хамгаалжээ”˗гэж Игорь ван (хариу) хэлжээ. Бусад булаг шандыг залгиж, адагтаа өргөн Болсон, эхэндээ ус хомстой Стугна гол тийм биш, бараан эргийн оёортоо идэр Өсөх˗алдар ванг живүүлжээ гэж Игорь хэлж байна. Өсөх˗алдарын эх нь Днепр мөрний бараан эргэн дээр, ван Өсөх алдартаа гашуудан уйлж байна. Энэлэн шаналахад нь цэцэг гуниглан, мод уйтгарлаж газарт мэхийжээ.

	Тэгээд Игорь ванг мөрдөн, Гзак хаан Кончактай цуг явалцана: Тэр цагт хэрээ хиагалсангүй, алагтуу бархирсангүй, шаазгай шагширсангүй, гагцхүү аварга могой гулалзаж явав. Тоншуулын тогшоо мөрөнд одох замыг зааж, алтан гургалдай үүрийн хярааг цэнгүүн дуугаар магтан жиргэж байна.

	Гзак Кончакт: "Шонхор үүрийн зүг нисвэл, алтан тоонолжоороо зулзагын харван намная" гэхэд, Кончак Гзакт: "Шонхор үүрийн зүг нисвэл, харин бид зулзагын гуа бүсгүйгээр аргамжъя" гэжээ. Тэхэд Гзак Кончакт: "Зулзаган шонхрыг гуа охиноор аргамжвал манд зулзаган шонхор ч үгүй, гуа бүсгүй ч үгүй болж манийг жигүүртэн кипчакийн хөдөө  талд нанчих болно" гэжээ.

	Догшин˗алдарын хуучин цагийн Хутаг˗алдар таны дуу бүтээгч нар, Олег вангийн хайртан боян, Ходына хоёр "мөр байхгүй бол толгойд хүнд нүсэр, толгой байхгүй бол биед аюултай" гэгчээр, Орос газарт Игорь ван байхгүй бол (тийм болно)˗гэж ярилцжээ.

	"Огторгуйг нар гийгүүлж байна, Орос газрыг Игорь ван гэрэлтүүлж байна" гэж Дунай мөрөн дээр охидын дуулалдах нь тэнгисээр дамжин Киев балгад хүртэл дуусаж байна. Игорь ван Хутагт тэнгэр төрөгч Хурим˗гийчийн зүг Боричевт явж байна. Олон гацаа баяртай, орон хот цэнгэлтэй.

	Хуучин вангуудад дуулсан дууг, хожим залуу ванд Дуулахдаа; "Хутаг˗алдарын хүү Игорь ван, догшин бух гөрөөс Даян˗эзэн, Игорийн хүү Ертөнцийн˗эзэн нарын алдрыг магтан ерөөе?" гэжээ, Вангууд өмөг цэргүүд, христосын шашны төлөө хөнөөлтний цэргийг эсэргүүцэн тэмцээд, эсэн мэнд болтугай! Вангууд өмөг цэргийн алдрыг магтан ерөөе!

	Тийн болтугай!

	 

	(1951 оны 8 дугаар сар—1956 оны

	4 дүгээр сард монголчлов)



	



	(Шүлэглэсэн орчуулга)

	 

	Хутаг˗алдар ноёны хүү, 

	Игорь вангийн гунигт туужийг 

	Хууч үгээр эхэлж хэлбэл, 

	Таатай биш үү˗дүү нар˗аа! 

	Боянь туульчийн сэтгэснээр 

	Туужаа эхлэхийг байя. 

	Бодит одоогийн явдлаар 

	Туужаа анхалж өгүүлье.

	 

	Магтан хүнийг дуулах гэвэл, 

	Маш мэргэн Бояний сэтгэл нь 

	Ой модон дээгүүр

	Оргилон түгээд, 

	Хөх бор бүргэд мэтээр

	Үүлэн доогуур нисээд

	Хөх боохолдой мэтээр 

	Талд дүүлэн явдаг.

	 

	Анхан цагийн дайн дажныг 

	Ахин дахин Боянь дурсдаг билээ. 

	Ариун хунгийн сүрэгт 

	Арван шонхор давхихад,

	Аль нэг гүйцэгдсэн нь 

	Аялан домог өгүүлж: 

	Эртний Догшин˗алдарыг 

	Эрхэмлэн дурсан дуулж, 

	Хасаг цэргийн өмнө 

	Хаан Редедийг хороосон 

	Хүчит Өсөх˗алдарыг 

	Хутаг˗алдар ноёны хүү 

	Сайхан Роман ванг 

	Сайшаан дуулдаг билээ.

	 

	Өнгөрсөн цагийн Боянь 

	Өнөр хунгийн сүрэгт 

	Арван шонхор тавьдаггүй, 

	Аялгуут хуурын чавхадсанд. 

	Уран хуруугаа хүрмэгц, 

	Уянгат тэрхэн чавхдас нь 

	Ван ноёдын алдрыг 

	Бадруулан хангинуулдаг саан.

	 

	Балар эрт цагт байсан 

	Ван Ертөнцийн˗эзэнгээс эхлэн, 

	Одоо цагт эрэлхгээр 

	Орос нутгаа өмгөөлөгч 

	Идэрхэг өмөг цэргээ 

	Кипчак газарт хошуучлан,

	Идтэй хавтай явдлаар 

	Сэтгэл зүрхээ үзүүлэн 

	Оюунаа бат хөгжөөж яваа 

	Одоогийн Игорь ван хүртэлх 

	Энэ цагийн туужаа 

	Эхэлж хэлье, дүү нараа.

	 

	Тэр цагт Игорь ван 

	Тэнгэрийн нарыг хяламхийхэд, 

	Бараан сүүдэр нарнаас бууж, 

	Баатар цэргийн нь бүрхсэнийг үзээд: 

	"Олзлогдсоноос үхсэн нь дээр биш үү. 

	Өмөг цэрэг дүү нар минь!

	Хөлөг хурдан мориндоо мордож, 

	Хөх Доныг үзье" гэж, 

	Ноён вангийн сэтгэл нь

	Ноцтой хүсэлдээ автаж, 

	Мундаг Доноос амсах хүсэл нь 

	Муу ёрд торон тогтсонгүй.

	Орос хөвгүүд та нартай 

	Очих кипчак газарт

	Барьсан жадаа хугачиж, 

	Баатар толгойгоо өгнө. 

	Үгүй бол Дон мөрнөөс 

	Усыг нь дуулгаар ууна“ гэжээ.

	 

	Аль эртнээс цуутай 

	Алтан Гургалдай Боянь минь! 

	Сэтгэлгийн найлзуур модоор 

	Сэлүүцэн дэвхцэн явж, 

	Огторгуйн үүлэн доогуур 

	Оюун билгээр нисэж, 

	Энэ цагийн хоёр хугасыг 

	Эвлүүлэн зүйж, алтан гургалдай минь, 

	Эдгээр баатар цэргийг 

	Эгшиглэн магтаасай чи минь.

	 

	Трояны замаар хээрийг дэмжин, 

	Толгод уулаар даван явж, 

	Трояны ач Игорийн дууг 

	Тохилон байж дуулсан нь;

	"Шонхор шувуудын 

	Шороон шуургыг 

	Агуу их талаар 

	Авчирсангүй билээ. 

	Алагтууны сүрэг 

	Арвин Дон өөд гүйнэ. 

	Сула голын тэртээ 

	Агт нь янцгаалдан

	Сүртэй их алдар нь

	Киевт хангинана. 

	Бүрээ Шинэ˗балгадад татаж,

	Путивль хотод туг босов" гэж,

	 

	Бошигт Тэнгэрийн ач хүү— 

	Боянь хэлж дуулууштай,

	Итгэлт ах Даян˗эзнийд 

	Игорь ван хүлээж байжээ. 

	Догшин бух гөрөөс мэт 

	Даян˗эзэн Игорь ванд: 

	"Орь ганцхан дүү минь! 

	Онц гэрэлт Игорь минь!

	Хоёулан бид нар  

	Хутаг˗алдарын хүү.

	Агтын хурднаа эмээллэ дүү минь, 

	Ахын нь цэрэг бэлэн бий.

	Курийн өмнө эмээллээстэй бий. 

	Кур хотын дайчид минь,

	 Байлдааны бүрээн дуунаар 

	Манцуйлуулж, 

	Баатрын дуулган дор 

	Бүүвэйлүүлж, 

	Жадны үзүүрээр 

	Угжуулсан, 

	Жавхлант баатар эрс


Болсон юм.

	Замаа тэд мэддэг.

	Жалгаа тэд таньдаг.

	Нум нь хөвчлөөстэй,

	Сум нь зэхээстэй, Сэлэм нь ирлээстэй.

	Нэр төр өөрсдөдөө эрж,

	Нэн алдар ноёндоо хайж, 

	Хөх чоно мэтээр

	Хөдөө талд давхина“ гэжээ.

	 

	Алтан дөрөөгөө Игорь ван дөрөөлж, 

	Ариун талаар аялан оджээ. 

	Гэгээн нар харанхуйлж, 

	Игорийн замыг боож, 

	Гэнэт шөнө мэт болж, 

	Гаслан сүрдүүлэхэд 

	Аливаа жигүүртэн сэрж, 

	Араатан гиншин гасалжээ. 

	Тэнгэр Див хирдхийж, 

	Тэр модон дээр хашхирч: 

	Үл таних газарт, 

	Үлэмж Ижил мөрөнд 

	Судак хотын газарт 

	Сула голын орчинд 

	Тэнгисийн хавь нутагт, 

	Тэгээд Корсунь хотонд, 

	Цайз Тмуторконы 

	Цалги онго чамд 

	Хэлсэн үгсээ 

	Хэрэглэж сонс гэнэ! 

	Кипчак газрын хүн 

	Харгуй гаргаагүй газраар, 

	Их Доны зүгт

	Ирж явна тэд.

	Хөсөг тэрэг нь шөнө дунд 

	Хун үргэсэн мэт хяхнан байна.

	 

	Игорь ноён Дон мөрний зүгт 

	Их цэргээ удирдан явна!

	 

	Игорь ванд дайралдах

	Их гай гамшгийг

	Хатуу царсан дээрх 

	Жигүүртэн шувууд тосож 

	Хар жалганд нуугдсан 

	Чоно ульж байгаа нь 

	Айдас хүрч цочмоор 

	Аягүй муухай байна. 

	Амьтны сэгэн дээр 

	Бүргэд шувууд хиагалан 

	Араатныг дуудаж байна. 

	Үзэмжит улаан бамбайг харан 

	Үнэг хуцаж байна.

	 

	Орос газар чи минь

	Олон болдгийн цаана хоцров!

	 

	Удтал шөнө болж 

	Улаан нар мандаж 

	Хөх униар татаж 

	Хөдөө талыг бүрхжээ.

	Алтан гургалдай жиргэн наадаж 

	Алагтуу шулганан эхэлжээ. 

	Нэр төрийг өөрсдөдөө эрж 

	Нэн алдрыг ноёндоо хайж 

	Эрэлхэг орос хөвүүд 

	Тал газрыг

	Эрийн улаан бамбайгаар

	Хашин хаажээ.

	 

	Баасан гарагийн өглөө эрт 

	Балагт кипчак цэргийг няцар гишгэж 

	Харвасан сум годил нь 

	Хавийн талд тархаж 

	Сэтгэлд зохистой кипчак охидыг 

	Сиймхий торгон эдлэлийг нь хамт 

	Тансаг алтан эрдэнийн нь хамт 

	Таж магнаг нь олзлон авчээ. 

	Кипчак газрын цув нөмрөгийг 

	Хиргүй бүтээлэг, нэхий дээлийг нь 

	Бас үнэтэй юмсыг нь 

	Балчиг шалбаагт дэвсчээ.

	 

	Улаан өнгийн тугийг 

	Улбар молцогтой нь 

	Цагаан өнгийн унжлагыг 

	Цад мөнгөн иштэй нь 

	Хутаг˗алдар ноёны 

	Хүчлэг хөвүүнд өргөжээ. 

	Хөдөө талын дунд 

	Олегийн эрэлхэг хөвүүд 

	Тэд шонхорт ч, начинд ч, 

	Тэрс хар хирээ кипчак чамд ч, 

	Атаа жөтөө төрүүлээгүй 

	Ариухан юм сан даа!

	 

	Хаан Гзак хөх чоно мэт зугтаж 

	Хаан Кончак их Доны замыг заана.

	 

	Маргааш өглөө нь 

	Маш эртлэн, 

	Үүрийн цусан туяа

	Үргэлжлэн гийж

	Саруул гэгээн болохыг 

	Сайхан бүлэгдэж байхад

	Тэнгисийн зүгээс бараан үүл нүүн 

	Тэр дөрвөн нарыг халхлах гэж 

	Хөх гялбаа үүлэн дотроос цацарч 

	Хүчит аянга нижигнэх нь байна! 

	Аварга Дон мөрнөөс сум 

	Аадар мэт цутгарч байна.

	Их Донын Каял голд 

	Илд жад ч хугарах нь байна.

	 

	Кипчак дуулганд сэлэм 

	Гялайж эмтрэх нь байна.

	 

	Орос нутаг чи нэгэнт

	Олон болдгийн цаана хоцров!

	 

	Салхин тэнгэрийн ач салхи

	Сайхан Игорийн эрэлхэг цэргийг 

	Усан тэнгисийн зүгээс

	Угсран сумаар үлээнэм.

	 

	Газар дэлхий хүнгэнэн доргиж 

	Гол ус булингартан урсаж

	Тал хээрийн тоос

	Таглан бүрхэж байна

	Туг гялбаа

	Туялзан дэрвэж

	Тэнгис Дон хоёроос 

	Тэрсүүд кипчак ирж

	Оросын цэрэг эрийг 

	Олон талаас нь бүсэлжээ.

	Шулмын үрс

	Шуугин хашиж

	Эрэлхэг орос хөвүүд

	Эгнэн улаан бамбайгаараа

	Хөдөө талыг

	Хөшиглөн хаажээ.

	 

	Догшин бух гөрөөс мэт

	Даян˗эзэнтэн

	Дайлалдаанд урагшлан чи орж 

	Дайчин цэрэгт сумаа цацаж

	Харлаг илдээр дуулгыг нь 

	Хангинатал цавчиж байнам.

	Алтан дуулгаа гялалзуулан явж 

	Аймшигт бух гөрөөс мэт

	Довтолсон газар бүхэнд кипчакийн толгойг 

	Дор нь хярган өнхрүүлж байна.

	Хатан сэлмээр Аварын дуулгыг 

	Хагар цавчиж байна чи.

	Догшин бух гөрөөс мэт

	Даян эзэн минь ээ!

	Нэр төр, эд агуурсаа

	Нэн амраг гуа Глебийн охиноо 

	Эрхэм Чернигов балгадад байгаа

	Эцэг вангийн алтан ширээгээ  

	Мартан яваа баатар хүнд

	Махбодын шарх юунд хайран билээ.

	 

	Трояны мөчлөг өнгөрч 

	Догшин алдарын цаг нөхцөж 

	Ван Олегийн цэрэг дайн. 

	Бас л болж өнгөрсөн билээ.

	 

	Олег хямралыг илдээр хийж 

	Олон сумаа газар цацалжээ. 

	Түүний алтан дөрөөгөө

	Тмуторонд дөрөөлсөн чимээг нь

	Эртний цагт байсан

	Эрэмгий догшин алдар сонсож 

	Даян˗эзний хүү Ертөнцийн˗эзэн 

	Дандаа өглөө бүр Черниговт 

	Чихээ таглан

	Чимээгүй байжээ.

	 

	Олегийн хорсголыг

	Орлон авах гэж Арвижих˗алдарын хүү 

	Эрэлхэг залуу Борисын

	Алдрын нь шүүвэрт хүргэж ирээд 

	Канин голын ногоон дээр 

	Хамаг хувцсыг нь дэлгүүлж билээ.

	 

	Каял голоос эцгийгээ

	Киевийн Софийн сүмд

	Унгар жороо мориор

	Уламжлан дамнаж хүргэхийг

	Ноён Хутаг˗дайчин

	Нотлон тушаасан билээ.

	 

	Бадрах алдрын хүү Олегийн үед 

	Бас дажин хямрал таригдан ургаж 

	Өгөөмөр тэнгэрийн ач хүүгийн 

	Өнөр эд агуурс арилан бусниж 

	Эзэд ноёдын

	Эвдрэл хямралд

	Ард олны

	Амь нас саарчээ.

	Тэр дажнаар орос газарт

	Тариачин хашхирах нь цөөрчээ.

	Харин хүүр хуваасан хэрээнүүд 

	Хиагалан дуугарах нь олширчээ.

	Ашиг олз хайх гэж

	Алагтуу шулганадаг байжээ.

	 

	Тэр цэрэг дайн ийм бүлгээ.

	Тэрэн шиг цэрэг дайныг сонсоогүй билээ.

	Өглөө эртээс үдэш болтол

	Үдэш оройгоос үүр цайтал

	Кипчак нутгийн танихгүй газарт

	Хатан зэвт сум нисэлдэн

	Харшиж дуулганд сэлэм дуугаран 

	Харлаг жад тачигнан байна.

	Хар газар морин туурайгаар

	Хүний яс цацагдаж

	Халуун цус урсаж билээ.

	Ингэж орос газарт

	Их гашуудал дэгджээ.

	 

	Үүр цайж

	Үүсэхээс өмнө

	Юу холоос шуугих нь дуулдав?

	Юу алсаас хангинах нь сонстов?

	Хайрт Даян˗эзэн ахдаа

	Харамсан элэг нь эмтэрч

	Их цэрэг ангиа

	Игорь ван эгүүлж байна.

	Гурван өдөр Игорь тулалдаад

	Гудайн туг нь унасан байна.

	Асар түргэн Каял голд

	Ах дүү хоёр хагацаж

	Цуст дарс нь хүртсэнгүй

	Цуут оросууд хуримаа төгсгөж

	Хадам нараа

	Ханатал цайлж

	Харин өөрснөө орос газрын төлөө 

	Халуун амиа алдаж дээ. 

	Өвс ногоо харамсан бөхийж 

	Ой мод ч гашуудан мэхийжээ.

	 

	Бас л цэнгэлгүй, дүү нар аа.

	Баг цэргийг цөл халхлав.

	Өгөөмөр тэнгэрийн ачийн цэрэгт 

	Өшөө хорсол босон дэгдэж, 

	Трояны газарт охин мэт 

	Товшин орж ирээд

	Донын дэргэдэх цэнхэр тэнгисийг 

	Долгилуулан хунгийн жигүүрээр савчиж 

	Баян элбэгийн цагийг 

	Балбачин хөөсөн байна.

	Тэрсүүд дайснаа эсэргүүцсэн 

	Тэмцлээ вангууд зогсоожээ.

	"Энэ ч миний, тэр ч миний" гэснээс 

	Эсэргүүцэл тэмцэл зогссон ажээ. 

	Тэгээд вангууд өчүүхэн юмыг 

	"Тэнгүй их юм" гэлцэж 

	Халуун зуураа муудалцаж, 

	Хагарал дажныг дэгдээдэг болжээ. 

	Одоо хөнөөлтөн тал бүрээс нь 

	Орос газрыг ялан иржээ.

	 

	Аяа! Шувуудыг жанчсаар 

	Алслан шонхор тэнгист иржээ. 

	Ван Игорийн дайчид 

	Бас дахин амилахгүй нь! 

	Карна Желя хоёр тэнгэр 

	Гал дөл эвэртээ цахилуулан 

	Орос газраас давхилдан 

	Оргилон хиагалан явжээ.

	“Хайртнаа сэтгэх ч үгүй

	Харж бодох ч үгүй

	Бас алт мөнгөө

	Барьж эдлэхээ болив“ гэж, 

	Орос гэргийд ярилцан 

	Орилон уйлсан байна.

	 

	Гашуудан Киев балгад энэлж, 

	Гайтан Чернигов балгад ёолжээ. 

	Орос газарт гунилан бялхаж, 

	Онц сэтгэл зовнилт болжээ.

	Халуун зуураа вангууд 

	Хагарал дажин дэгдээхэд 

	Улигт дайсан, орос газарт 

	Уулгалан довтлон ялж, 

	Айл бүрээс хэрмийн арьсаар 

	Алба гувчдаг байсан билээ.

	 

	Ван Хутаг˗алдарын

	Баатар тэр хөвүүд нь

	Игорь, Даян эзэн хоёр нь

	Их хэрүүл үүсгэж

	Хар хорт санаагаа

	Харин сэргээсэн байна.

	Тэдний эцэг Киевийн ноён 

	Их Хутаг˗алдар догшин 

	Тэр хэрүүл баруулыг нь 

	Даран намхруулж өгөөд 

	Харлаг илд, хүчит цэргээр

	Кипчак газарт довтлон 

	Орж Тэнгэрийн аянга мэт дийлж, 

	Тэндхийн товцог, жалгыг тэгшлэн, 

	Нуур усыг нь булингартуулан

	Нуга балчгийг нь хуурайлсан билээ.

	Хөнөөлт Кобяк хааныг

	Хөх тэнгисийн тохойгоос салгаж,

	Их Кипчак төмөр цэргээс нь 

	Ирмүүн хуй салхи мэт сугалж 

	Балгад Киевт, Хутаг˗алдарын

	Бага өмөг цэргийн ордонд хаяжээ. 

	Тэнд байгаа харьцуул, моравууд 

	Тэртээ холын грек, венецчүүд

	Ван Хутаг˗алдарын

	Баатар алдрыг магтан,

	Каял голын усанд

	Хамаг юмаа живүүлж,

	Алтаа цувуулсан Игорийг 

	Ам амандаа зэмлэж байна.

	Энд Игорь вантан

	Эрдэнийн алтан эрвээлжээс 

	Эгэл боолын янгианд

	Эрхгүй шилжирч байхад 

	Балгад хэрэмд зориг шантран, 

	Бахдал цэнгэл гудайн намхарчээ.

	 

	Хадан ууланд барьсан Киевт

	Харин Хутаг˗алдар ноён:

	 

	"Энэ шөнө үдшээс эхлэн 

	Эрхэм агар зандан орон дээр 

	Бараан бүтээлгээр намайг 

	Баглаж хучиж байна.

	Шаналга хутгалдсан хөх дарсыг 

	Шавхан надад хийж байна.

	Харь хөнөөлтний хоосон хуягаар 

	Халуун цээжин дээр минь 

	Том сувд асгацгаан,

	Тоглуулан намайг энхрийлэв

	Алтан дээвэртэй тэрэмд минь

	Аанай ширээ эзэнгүй байна.

	Үдшээс эхлэн шөнө турш

	Үнсэн зэвхий хэрээ шувууд

	Киевийн ойрх Плесенийн дэргэд

	Хиагалан бархиралдан байв.,

	Хөх тэнгист (хэрээд) явчхав.

	Хотын өмнөх Киянийн ой байна гэж 

	Муухай зүүд зүүдэлж,

	Муу зөн үзжээ.

	 

	"Гашуудал уй оюуны чинь

	Гайтай их дүүргэжээ, ноён минь.

	Тмуторконь балгадыг олох буюу,

	Төмөр дуулгаар Доноос уух гэж, 

	Эцгийн алтан ширээнээс

	Эрэлхэг хоёр шонхор нисээд

	Хөнөөлтний сэлмэнд жигүүрээ хяргуулж, 

	Хөөрхий биесээ төмрөөр хүлүүлж" гэж, 

	Бояр сайдууд зүүдийг нь

	Вандаа тайлж өгчээ. 

	 

	Гуравдугаар өдөртөө боловч, 

	Гунигтай харанхуй байсан нь  

	Хоёр наран бүрийн бүдгэрч, 

	Хос улаан цацраа нь унтарч, 

	Хоёр идэр саран болсон. 

	Хутаг˗алдар Олег хоёр 

	Тэдэнтэй цуг харанхуйд өртөж, 

	Тэнгист шингэж орхисон байна. 

	Ингэж хин (угсаатан) нарт 

	Идэрхэг сэтгэлийг хөгжөөжээ. 

	Каял голын хөвөөнд 

	Харанхуйлж гэрлийг бүрхээд

	Ингэж орос газарт кипчак нар 

	Ирвэсийн улаан цурав мэт таржээ. 

	Эрхэм алдар дээр

	Сонжуур нэгэнт бууж,

	Эрх чөлөө дээр 

	Хүчирхийлэл нэгэнт цохиж, 

	Див (онго) унаж, 

	Дэлхий газарт хаягджээ.

	Гот овгийн

	Гоо бүсгүйчүүл, Хөх тэнгисийн. 

	Хөвөөн дээр 

	Орос алтаар хангинаж 

	Бос ноёны үеийг 

	Сайшаан магтан дуулалдаж, 

	Шаруканы өшөөг хүрнэм. 

	Өмөг цэрэг бид нар 

	Өнөр цэнгэлгүй байнам гэжээ. 

	 

	"Аяа хүүхэд минь, 

	Игорь Даян˗эзэн хоёроо! 

	Ах дүү та нар, 

	Кипчакийг илдээр энэлгэн 

	Алдар өөрсдөдөө хайхаа

	Арай эрт эхэлж дээ. 

	Нэр сүргүй бузар цус урсаж,  

	Нэр төргүй дийлж дээ. 

	Эрэлхэг та нарын

	Эрчимт сэтгэл зүрх 

	Эрхэм чин бодлоор ширээгдэж, 

	Эрэмгий чадлаар хатаагджээ.

	 

	Мөнгөн бууралд минь 

	Мөн юу бүтээв?

	Балгад Черниговын жанжинтай 

	Бояртай, ольбертой, 

	Татрантай, Шельбиртэй, 

	Топчактай, Ревугатай, 

	Дайчдаар хүчлэг баян, 

	Даамай элбэг дүү минь, 

	Догшин˗алдар ноёны 

	Дорвитой эрхийг би үзээгүй. 

	Хуланцгийн алдрыг хангинуулан 

	Хуйлсан хутгатай тулалдан, 

	Халх бамбайгүй цэргүүд 

	Хашхиран уухайлан ялж байна;

	 

	"Өөрснөө зориглон 

	Өнгөрсөн алдрыг шамшиж, 

	Өнөө ирэх алдрыг та нар 

	Өөрснөө хуваана" гэж байна. 

	Хөгширснийг залуу болгоход 

	Хөгтэй гэж үү? дүү нараа! 

	Өдөө гүйцэхээр шонхор 

	Өндөрт шувууг жанчин, 

	Өөрийн үүр гэрээ 

	Өшөөтөнд алдахгүй байдаг. 

	Харин вангууд надад туслаагүй 

	Хар гай гамшиг чирээд 

	Он цаг муудаад 

	Олиггүйд эргэсэн байна.

	Балгад Ромын дэргэд 

	Балагт кипчак нар 

	Харлаг сэлмэн дор бархиралдахад 

	Харин ертөнцийн˗эзэн ван 

	Гэнэт шарх дор орж, 

	Глебийн хөвүүд гуньхарчээ.

	Их ван Даян˗эзэн!

	Итгэж санаснаар чинь

	Эцгийн алтан ширээг

	Эрхэмлэн хамгаалах явдал 

	Алс холоос чамд

	Арай нисэн ирэхгүй биз?

	Ижил мөрний усыг

	Ишит сэлүүрээр цалгилуулан 

	Дон мөрний усыг

	Дуулгаар шавхаж чадна чи. 

	Даян˗эзэн чи минь

	Даруй энд байсан бол

	Аягачин шивэгчин

	Ногата зоосоор авч,

	Ажлын боолыг

	Резань зоосоор олох сон.

	Алдарт Глебийн хөвүүдийг 

	Амьд жад болгон,

	Хуурай замд шидэж, 

	Хуудуу чадна чи!

	 

	Ван Рюрик догшин чи, 

	Бас ялагч ноён чи сонс! 

	Алтадсан дуулгаар 

	Усанд хөвж явсан 

	Алдарт дайчид 

	Та нарынх биш гэж үү? 

	Мэдэхгүй хээр талд 

	Мэс сэлмэнд шархадсан 

	Бух гөрөөс мэт урамддаг 

	Булиа эрс та нарынх биш үү?

	Одоогийн өшөөний төлөө, 

	Орос нутгийн төлөө,

	Хутаг˗алдар догшны хүү, 

	Хувьтай Игорийн шархны төлөө 

	Алтан дөрөөгөө дөрөөлөн, 

	Агт мориндоо морд ноёд оо!

	 

	Гайхамшигт Догшин алдарын хүү, 

	Галиц газрын найман˗санаатаа! 

	Цувимал алтан ширээндээ 

	Цуутай сүндэрлэн сууна чи!

	Унгарын уулс хадыг

	Төмөр цэргээрээ тулж, 

	Усан хөлөг онгоцыг 

	Дунай мөрөнд хөвүүлэн 

	Нүсэр хүндийн илдгийг  

	Нүүсэн үүл нэвт шидлэн 

	Дааман хаалгаа 

	Дунайд цуургалж байна. 

	Вангийн ирэх замыг  

	Батлан хөндөлдөж байна. 

	Чи Киевийн үүдийг нээж, 

	Чин батаар газраа хамгаалан 

	Аавын алтан ширээнээс 

	Аюулт Салтан хааныг дарвахад 

	Аянга гялбаа газраар 

	Асгаран урсаж байна. 

	Орос газрын төлөө, 

	Игорийн шархны төлөө, 

	Харт боол Кончакийг 

	Харван намна, ноён!

	 

	Роман догшин ноён сонс! 

	Өсөх˗алдар ван дуул?

	Оюуны чинь гавьяа зүтгэлд 

	Онц эрэлхэг сэтгэл татжээ.

	Жигүүртнийг зоримгоор ялахыг 

	Жинтэй эрмэлзэн санаж

	Салхин дээр халигч,

	Сайхан шонхор мэт

	Эрэлхгээр гавьяаны зүг 

	Элэн хальж байна чи,

	Латин газрын дуулга өмссөн 

	Нандин төмөр эрс танд бий.

	Газар дэлхий тэднээс 

	Ганхалзан оргиж байдаг.

	Хин, литва,ятвяг нар, 

	Кипчак деремель газар орон 

	Хатан жадаа орхиж

	Харлаг илдэн дор

	Толгойгоо тушаан,

	Тонгойдог билээ,

	 

	Аяа, Игорь ван нэгэнт 

	Алтан нарны гэрэл: бүрийхэд 

	Муу ёр болохыг үзэв.

	Мод навчаа гуужив, 

	Роси Сула хоёр голоор, 

	Олон хот хуваагдсан байна.

	Харин Игорийн эрэлхэг цэргүүд  

	Халуун амь орохгүй нь 

	Ван чамайг Дон мөрөн

	Вангуудыг ялалтад дуудна, 

	Олег ноёны хөвүүд  

	Олон эрэлхэг вангууд 

	Алалдан тулалдах газар 

	Амжин ирсэн байна...

	 

	Ван Даян˗эзэн Ингварь хоёр 

	Бас Өсөх˗алдар ноёны

	Гурван хөвүүн бүгдээрээ 

	Гуа сайхан үрс, шонхрууд аа! 

	Ялагдаад хошуу нутгаа 

	Яагаад ч алдсан биш та нар. 

	Аль бэ, Ладь газрын жад чинь? 

	Алтан дуулга бамбай чинь хаа вэ? 

	Орос газрын төлөө, 

	Игорийн шархны төлөө, 

	Хээр талын хаалгыг 

	Хэтэрхий хурц сумаар хаагтун!

	 

	Сула мөрөн мөнгөн урсгалаар 

	Сүрт Переяславль руу 

	Урсахаа больсон байна. 

	Догшин Полоцк нарт тусалж 

	Двина мөрөн намаг болон 

	Хөнөөлтний бархираан доогуур 

	Хөндөлдөн дааж байна. 

	Васильк вангийн хөвүүн 

	Булих˗алдар ноён 

	Хурц илдээр литва дуулгыг 

	Хуу татаж хангинуулан 

	Даян˗алдар авгын 

	Далай алдрыг балбачуулан 

	Улаан бамбайн дор өөрөө 

	Халуун цуст ногоон дээр 

	Амрагтайгаа литва илдээр 

	Алхигдан байхдаа хэлсэн нь: 

	"Ван чиний өмөг цэргийг 

	Бараан шувуу далавчаар хучиж 

	Араатан цусыг нь  

	Амсав" гэжээ.

	Тэнд Дуурьсах˗алдар 

	Дүү нь чинь байсангүй,

	Тэрний нөгөө Даян алдар

	Ноён чинь байсангүй, 

	Энэ мэтээр ганцаардан.

	Эрдэнэт сувд амиа

	Алтан чондроор дамжуулан 

	Алд биеэсээ алджээ,

	Дуу хоолой гунигтай болж, 

	Зугаа цэнгэл нам гүм болов.

	Балгад городений бүрээ 

	Бархиран дуугарч байна.

	 

	Даян ˗эзэн, Догшин˗алдар хоёрын 

	Далай олон ач бүхэн?

	Байлдааны тугаа нэгэнт бөхийлгөж, 

	Балбархай илдээ хуйлагтун,

	Авгын алдраас та нар 

	Ангижран хагацсан байна. 

	Халуун зуураа та нар 

	Хар хэрүүл үүсгэж, 

	Далай Орос газрын зүгт 

	Даян˗ эзний баялгийн чигт 

	Дайсан буруу номтныг 

	Даллаж байдаг боджээ. 

	Хямрал дайны маань завшиж 

	Кипчак нар хүч түрж байна.

	 

	Трояний долоодугаар мөчлөгт 

	Тун ч янаг бүсгүйн тухай 

	Ноён Даян˗ эзэн 

	Нэгэн шавга татжээ.

	Ван Даян ˗алдар 

	Бааштайгаар морио түшиж 

	Киев балгадын зүг давхиж, 

	Киевийн алтан ширээнд хүрч,

	Цагаан ˗балгадаас шөнө дунд

	Цааш мордон яваад

	Хөх униар татуулан,

	Хөнөөлт араатан мэт довтлон, 

	Өглөөгүүр˗ шинэ˗балгадын

	Өргөн их хаалгыг

	Саран илдээр нээж

	Сайхан догшин˗ алдрын

	Дуурсгалт алдрыг балбачин

	Дудуток мөрөн дээр

	Немига гол хүртэл

	Нэг чоно мэт давхижээ,

	 

	Немига голын дээр

	Нэг хэсэг толгойгоор хийсэн 

	Бухлуудыг дэлгэн задалж, 

	Харлаг манцаргаар цайруулан,

	Халуун амьдралын үтрэмд агуулан,

	Амин сүнсийг биеэс нь, 

	Ангижруулан хийсгэж байсан юм.

	Немига голын цуст хөвөөнд

	Нэг ч сайн юм цацагдаагүй,

	Харин Орос хөвүүдийн

	 

	Хайран яс л цацагджээ.

	Ван Даян˗алдар хүмүүсийг шийтгэж, 

	Балгадаар ноёдод хувь өгч

	Өөрөө шөнө чоно мэт

	Өндөр Киевээс гарч тэнээд

	Тахиа дуугарахаас өмнө 

	Тмуторконьд хүрэн хэсээд, 

	Аугаа Хорс тэнгэр өөд 

	Араатан чоно мэт замнажээ.

	Балгад Полоцкт өглөө эрт

	Богд Софийн сүмийн дэргэд 

	Даян˗алдар ванд зориулан,

	Данхийтэл хонх˗ цохиход 

	Тэр чимээг нь Даян˗алдар 

	Тэртээ Киевээс сонсож байжээ.

	 

	Эрэлхэг биед 

	Цэцэн оюун байвч, 

	Энэ нь гайд Олон нэрвэгджээ. 

	“Уран мэхтэн бачтанд ч 

	Ухаант хүн, аргат шувуу ч 

	Тэнгэрийн зарга таслах газарт 

	Тээглэлгүй гардаггүй" гэж 

	Ухаант Боянь, Даян˗алдарт 

	Уран эгшигтэй хэлж билээ.

	 

	Анхан цаг урьдын ноёдоо дурсан, 

	Аяа, орос нутаг гасалж байна! 

	Ертөнцийн˗эзэн хуучин ванг 

	Ердөө Киевийн уулст хадашгүй. 

	Одоо Рюрик ноёны 

	Хөвүүдийн туг босоход, 

	Ондоо Ялагч вангийн 

	Хөвүүдийн туг манджээ. 

	Тэгэвч эдний туг нь 

	Тэнд энд саланги хийсэж 

	Жад нь харшилдан, 

	Жанчилдаж байна.

	 

	“Хөхөө жигүүртэн болоод, 

	Дунайд, мөрөнд нисье.

	Каял голын усанд 

	Минжин нударгаа норгож, 

	Хайрт вангийн чийрэг биеийн

	Халуун цуст шархыг арчъя гэж 

	Зар нь гараагүй хөхөөн дуугаар 

	Заяат Догшин˗алдарын охин, 

	Өглөө эртлэн донгодоход 

	Өнөөх дуу нь Дунайд дуулджээ.

	 

	Огторгуйн салхи, хуй минь!

	Урдаас юунд үлээнэ вэ?

	Хин угсаатны сумууд

	Хайртны минь дайчдын зүг

	Хөнгөн өд содон дээрээ

	Хөвөлдөн юунд нисэлднэм ?

	Хөх тэнгисийн дээрх

	Хөлөг онгоцыг ганхуулан,

	Үүлэнд тулсан оргилыг

	Үлээсэн чинь бага уу?

	Тэнгэр чи яагаад,

	Тэнүүн цэнгэлийг минь тараав? гэж 

	Ван Догшин˗алдарын охин

	Балгад Путивлийн хэрмэн дээр 

	Өглөө эрт авиран

	Уйлан хайлж байна.

	 

	"Аяа үгтний хүү

	Днепр мөрөөн!

	Алс кипчак нутгийг

	Дамжаад чи

	Чулуун уулсыг

	Чухам нэвтэлжээ.

	Хувьтай Днепр чи

	Усан дээрээ

	Хутаг˗алдарын хөвгүүдийн Завийг хөвүүлэн,

	Кобякийн сүрэг цэрэгт

	Хүргэж өгсөн билээ.

	Өглөө эрт тэнгис дээр

	Өлөн нулимсыг минь дусаалгүй, 

	Хайртыг минь хөвүүлэн, 

	Хариулж ирүүлээч" гэж

	Ван Догшин˗алдарын охин 

	Балгад Путивлийн хэрмэн дээр 

	Өглөө эрт авиран

	Уйлан хайлж байна.

	 

	"Алтан гэгээн наран минь!

	Аливаа бүхэнд үзэмжтэй, 

	Дулаан илчит, тэнгэр чи,

	Халуун цацрагаа юунд

	Хайртны минь дайчдаас 

	Халхалж байна вэ?

	Усгүй хээр талд тэд

	Ундаасан зовоход нум нь нугарч 

	Гашуун зовлон амсахаар 

	Ган хуяг нь ивэрчээ" гэж

	Ван Догшин алдарын охин 

	Балгад Путивлийн хэрэм дээр 

	Өглөө эрт авиран

	Уйлан хайлж байна.

	 

	Тэнгис шөнө дундаас цалгилан, 

	Тэнгэрт тултал усан хуй болжээ. 

	Игорь Кипчак газраас 

	Орос нутагтаа зүглэж, 

	Эцгийн алтан ширээндээ 

	Эргэж харих замыг 

	Тэр ван танд 

	Тэнгэр зааж байна.

	 

	Үдшийн гэгээ тасраад, 

	Игорь унтаж зүүрмэглэж, 

	Санаандаа их 

	Доноос Бага Доныг хүрэх 

	Сайхан тал газрыг 

	Багцаалж хэмжиж байна.

	Овлур кипчак шөнө дунд 

	Орос ноён Игорьт мэдэгдэн, 

	Их голын тэртээгээс 

	Исгэрэн морио дууджээ, 

	Ван Игорь мэдээсэй! 

	Битгий үлдэж хоцроосой!

	Овлур газар түншин хашхирахад,

	Өвс ногоо шуугилдахад, 

	Кипчакийн тэрэм асрууд 

	Хийсэн дэрвэж байжээ.

	Харин Игорь ван,

	Хулсанд үен оготно 

	Харайн шургах мэт Усанд цагаан нугас 

	Умбах мэт годхийж 

	Ухасхийн мориндоо мордож, 

	Хөх бор чоно мэт 

	Хөндлөн давхисан байна. 

	Бага Дон мөрний 

	Баруун тохойг чиглэн, 

	Өглөөний зууш, өдрийн зоог

	Оройн хоол олох гэж

	Хун галууг үүлэн доогуур намнан 

	Хурдалж яваа шонхор шиг явжээ, 

	Игорь ван шонхор мэт довтлоход 

	Овлур царцсан цангаа сэгсрэн, 

	Хөх чоно мэт давхихад

	Хөлөг морьд цуцжээ.

	 

	Ван Игорь танд 

	Багагүй суу заль бий. 

	Кончак хаан танд 

	Горойх явдал болж, 

	Орос газар нутагт 

	Олны баяр болж" гэж 

	Бага Дон мөрөн 

	Ван Игорьт хэлжээ.

	 

	Бага Дон мөрөн чи! 

	Ванг долгион дээрээ хөвүүлэн, 

	Мөнгөн хөвөөн дээрээ 

	Мөн ванд ногоо дэвсэж, 

	Ногоон модны мөчрийн дор 

	Бүлээн манан будангаар 

	Ноён ванг хувцасласан 

	Бага Дон мөрөн чамд 

	Багагүй суу заль бий. 

	Усан дээрээ чи, ванг 

	Цагаан нугас мэт 

	Урсгал долгион дээрээ 

	Цахлай шувуу мэт, 

	Салхинд хар нугас мэт 

	Сахин хамгаалжээ" гэж 

	Бага Дон мөрөнд 

	Ван Игорь хариулжээ.

	 

	Өөр булаг шандыг залгилан, 

	Өргөн адагтай болсон 

	Эхэндээ усаар ядмаг 

	Стугна гол тийм биш,

	Бага залуу Өсөх˗алдар ванг 

	Бараан эргэн доогуураа алсан" гэж, 

	Ван Игорь хэлж байна.

	Өсөх˗алдарын эх нь 

	Днеприйн бараан эргэн дээр 

	Өөрийн хүүдээ гашуудан 

	Уйлан хайлж байна.

	Гашуудан шаналахад нь 

	Газрын цэцэг гуньж, 

	Уулын мод нь 

	Уяран мэхийжээ.

	 

	Хаан Гзак, Кончактай 

	Игорь ванг мөрдөн 

	Хамт явалцаж байна. 

	Харин тэр цагт 

	Хар хэрээ хиагалсангүй, 

	Алаг турлиах бархирсангүй, 

	Алаг шаазгай шагширсангүй, 

	Аварга том могой л 

	Аяархан гулгаж явна.

	Мөрөнд одох зам газрыг нь 

	Модны тоншуулын тогшоо заана. 

	Алтан гургалдай үүрийн хярааг 

	Ариун хонгороор магтан жиргэнэ.

	 

	"Аав шонхор нь 

	Үүрийн зүг нисвэл, 

	Алтан тоонолжоороо 

	Зулзагын  намная" гэж, 

	Хаан Гзак, Кончактоо 

	Хатуу санал хэлэхэд, 

	"Аав шонхор нь 

	Үүрийн зүг нисвэл, 

	Амраг зулзагын  

	Гуа бүсгүйгээр аргамжъя гэж 

	Хаан Кончак, Гзактаа 

	Хариу санал гаргажээ.

	Зулзаган шонхрыг 

	Гуа охиноор аргамжвал, 

	Зулзага охинтой

	Зугатаж алга болоод,

	Жигүүртэн биднийг

	Кипчакийн хөдөө талд 

	Жинтэй нанчих болно" гэж,

	Хаан Гзак, Кончактоо 

	Хариу хэлсэн байна.

	 

	Хуучин Догшин˗Алдарын үеийн

	Хутаг˗алдарын дуу бүтээгч

	Ван Олегийн хайрлагч

	Билэгт Боянь, Ходына хоёр 

	"Хүзүү байхгүй бол,

	Хүнд нүсэр биз толгойд нь.

	Толгой байхгүй бол

	Том аюултай биз биед" нь 

	Игорь ван байхгүй бол, 

	Ийм болно орос газар гэжээ.

	 

	"Огторгуйг нар гийгүүлж байна, 

	Оросыг Игорь гэрэлтүүлж байна" гэж, 

	Дунай мөрөн дээр 

	Дуулсан охидын дуу нь 

	Хөх тэнгисээр дамжиж,

	Киев балгадад дуурьсаж байна.

	Хутагт тэнгэр төрөгч

	Хурим гийчний зүг

	Ван Игорь тан 

	Боричевт явж байна. 

	Олон гацаа баяртай, 

	Орон хот цэнгэлтэй.

	 

	Хуучин вангуудад дуулсан дууг 

	Хожим залуу ванд зориулж дуулахдаа: 

	"Хутаг˗алдарын вангийн 

	Хувьтай хүү Игорь 

	Догшин бух гөрөөс

	Даян˗эзэн ван,

	Игорь вангийн хөвүүн

	Ертөнцийн эзэн нарын Сайхан алдрын 

	Сайшаан магтъя!" гэжээ.

	Эзэн вангууд 

	Эрэлхэг өмөг цэргүүд 

	Христосын шашны төлөө 

	Хөнөөлтний цэргийг тэмцэн, 

	Эсэн мэнд

	Эрүүл болтугай!

	Эзэн ван нарын

	Алдрыг магтъя!

	Өмөг цэргүүдийн Өнөр гавьяаг магтъя!

	Тийн болтугай.

	 

	Төгсөв.

	 


1956 оны хэвлэн нийтлэлийн мэдээлэл:

